
Apaldiak

Z IGORESTANKONA

alea Zuria argitaletxean agertzeko
aski kresaltsua, sakona eta urdina da

Itsas bizimina (2019), itsasozale ba-
tek idatzitako poema liburu ezin zabala-
goa. Ortzemuga urrunetara darama gizaki
normala, eta gizaki normala epopeia baten
parte dela erakusten digu. Pello Otxote-
korekin (Irun, 1970) solastu naizenean
edo bere aurreko liburuak hartu dituda-
nean -Haraindiko begiraden bila urrun
hura (Bermingham, 1999), edo Goizalba-
ren argitan (Erein, 2007), edo Anphora
baita (Alberdania, 2010)-, edo bestela kri-
tikak irakurri izan dizkiodanean Egan-en
edo beste inon, beti begitandu zait poeta
bat zehatza, hizketaldi naroduna, leuna eta
neurritsua. Ederra egin zait berriro kausi-
tzea Otxotekoren idazkera hitz bakoitzari
begiratua. Apalaren ahapaldiak itzuli izan
balira legez sentitu naiz atzera.

Liburua heriotzari egindako kantu anto-
logiko batekin hasten da, non festina lente
doan gai beti pisutsu hau, non burdina bera
ere arina bihurtzen baiten olatuen indarra-
ren pean. Likidotu egiten da guztia: “Eta
sarrailarik gabeko atean murgilduz/ keinu
bat egingo dizut/ ainguraren norabidea bi-
delagun izan baino lehen...".

Azken erreferentziatzat har genezakeen
Anphora baita-ren ildotik Itsas bizimina
ere norbere buruari egindako galdereta-
tik abiatzen da segurantzen eremu beti la-
bainkorrera, eta duda zein helduleku falta
liburuaren beraren grazia eta gatza dira:
“Bizitzaren ur-begi garbiak/ zinezkotasu-
naren xirripari maiz/ muzin egiten dio,/
izakia eta egia bateraezinak bailiran./ Eta
guk oraindik heldulekurik ez”.

Abstraktua dena hartu eta forma
eman, hara hor Pello Otxotekok bere

OTXOTEKO
ZURIA, 2019

gain hartu duen alferreko lana. Eta hala
ere, lan hori aurrera zelan daroan ikus-
tea zirraragarria da: “Neu naiz/ ene
izurritea/ ene gangrena/ ene minbi-
zia/ eta ene izatearen bizi-mina”. Pello
Otxotekoren poesia dekantazio bat da
irakurtaldi guztiena. Bizitako egun ba-
koitzaren marka ere bai. Espirituala,
folosofikoa, lirikoa da bere pentsake-
ra. Eta bere pentsakera poemetan bil-
duak beste eite bat hartzen du. Erre-
tratu bat eraiki du oraingoan sufritu
eta barre egiten duen gizakiarena. Ber-
tan agertzen gara guztiok. Ez da poesia
bat abangoardiakoa, ez da emozioaren
puruz bihotzera iristen dena. Apurka
apurka irabazten zaituen poesia-modu
ia ahaztu bat da, aho-zapore gozo bat
uzten dizuna eguneroko zeregin uni-
bertsaletara itzultzen zarenean. @

Katakonbatan gustura bizi dira

Z IKER BARANDIARAN

usika bizitzeko modu asko dau-
Mde; nahi beste. Badira eskain-
tzen dietena soilik entzuten
konformatzen direnak. Badira bilatzen
aritzen direnak, eta horien artean are
eta beherago edo ezkutuago arakatzen
dutenak. Ildo horretatik oso garrantzi-
tsua da orain gutxi Nikki Hill musikari
eta abeslari afroamerikarrak esanda-
koa: “Musika bene-benetan maite badu-
zu, joan ahalik eta kontzertu gehieneta-
ra eta ahalegindu telonero diren talde
txikiagoak deskubritzen; eta egiten du-
tena interesgarria baderitzozu lagundu
egiezu, erosi beraien materiala eta hitz
egin talde horretaz zure lagunei”.
Eta hala deskubritu nuen neuk Los
Nitxos, milaka kontzertutan ikusle gisa
elkar ikusitako lau aurpegiz osatutako

Gasteizko taldea. Birritan ikusi ditut
zuzenean eta hara non eta Gasteizko
Gaztetxean gauzatzen den Muinoko Ho-
tsak ekimen bereizgarrian zein hiri be-
reko Helldorado areto benetakoan, zein
baino zein musika pasio handiagoz bizi
duen jendartea.

Los Nitxos taldea 2009an jaio zen
hiri horretako katakonbatan. Beraien
esanetan garagea egitea zen helburua,
baina hori baino askoz gehiago aurki
daiteke beraien eskaintzan. Hain zuzen
ere, 2011n kaleratutako Grandes de-
cesos-ek Joy Divisionen zantzuak ditu,
esaterako. 2012an Bi Batean diskoe-
txeak kaleratutako Gasteiz Dirt Capital
bilduman parte hartu zuten eta gerora
teklatua gehituta Dead at Jimmy Jazz
zuzenekoa kaleratu zuten 2013an, punk

iiVIVEN!!
LOS NITXOS
AUTOEKOIZPENA, 2018

-rock ilunena agertuz. Horren ostean,
Politburo eta Bazookari esker Carnalito
muturreko post-punk lana.

Musika zale amorratuak dira Los
Nitxos taldeko kideak, jakin-min han-
dikoak eta halakoa da beraien emai-
tza, iluna, kiribildua eta fiabardura as-
kotarikoa: Soviet-ek Flying Nun-eko
taldeen distortsio garbi eta misterio-
tsua dauka eta tribaletik ere edanda
post-punk melodikoa da. En primera
fila giro espaziala, psikodelia, lo-fi-a
eta noise kiribildua. Casper zingiretako
rocka, no wave iluna eta elektronika
minimalista. Heredero Paralisis Perma-
nente-ren ahaide ruidista. Eta, azke-
nik, Sex&drugs&heavy rock garagetik
abiatuta espazial eta rockeroa, diskoko
gitarreroena. @

Eta Lisaboren doinu gordinetan
murgildu nintzen

#Z ANDREA ZUBOZKI
2 RAFA RODRIGO PERURENA

udarik gabe azken hilabeteetan
Dgehien entzun dudan diskoa izan

da Lisaboren Eta Edertasunaren
Lorratzetan Biluztu Ginen. Harreman be-
rezia sortu dut berarekin, nire baitako
lainoen uxatzeko erremedio biziki on
bezala agertu delako, introspekzio tera-
pia ilun bat, taldearen lan guziak bezala
funtsean...

Baina nehoiz ez nintzen izan Irungo
banda zuzenean ikusten, beraien isilune-
tik atera direnetik paradak ez direlako tru-
milka. Eta aukera aurkeztu zen apirilaren
13an, Irufieko IndaraClub aretoan. Erran
beharra dut baldintza guziak hor zirela
Lisaboren hardcore-a barnetik bizitzeko:
akustika goxoa, musikarien hurbiltasuna
eta publikoaren musikarekiko maitasuna.

Seikotea Nomaden Zirkulu Tematia
kantuarekin hasi da, Marshall anplifika-
dore lerroaren burrunbek eta zinbalen
ziztu saminek agindurik. Publikoa eta
taldea bata bestearen energiaz elikatu

eta segundo erdi batez areto guzia elek-
triko bihurtu da. Bi bateria jotzaileen
joko xeheak harritu nau, ariketak inpo-
satzen dien zuzentasunak ez diolako
botatzen duten energiari deus kentzen.
Soinu indartsua ekartzeaz gain, mugi-
menduen uniformaltasunak bisualki
presentzia ikaragarria du.

Ahots eta gitarra lanetan ari diren
Txap eta Javik soinu homogeneoa dute,
gordin bezain gizena, distortsioa maisu.
Hauek ere sekulako presentzia dakarte,
mikrofono zangoak etengabe kulunkatu
dira oholtzaren dardaren pean, ene in-
guruko buruak astindu diren bezainbat,
Martxel Mariskalen hitzak oihukatu on-
doan. Publiko fidela dela sendi da, musi-
karien plazererako.

Bi bateria, bi ahots, bi gitarra... eta bi
baxuk osatzen dute Lisabd. Borjak baxu
bat eta Squier VI bat, sei sokako baxu eta
gitarraren arteko tresna, uztartzen ditu.
Bi baxuek frekuentzia apal anitz ekar-

tzen diote soinu orokorrari, zinbalen eta
ahotsen zorroztasuna leunduz eta gure
bular kaiolak astinduz.

Disko berriko kantu franko zuze-
nean aurkezteaz gain, lan zaharragoe-
tako riff pisuez baliatzeko aukera ere
eskaini digute, besteak beste Ezlekuak
diskoa ohoratuz. Baina niretzako kon-
tzertuko klimaxa Oinazearen Intimi-
tatea izan da. Bi bateriek goia jo dute,
gitarren akorde disonanteek tentsioa
zintzilik atxikiz, dena bota arte. Publi-
koak lagundurik, “animalia lotsatuen
lokatz-putzuetan” errepikatu dute bi
kantariek, kaos hutsa lortu arte.

Lehen esperientzia hau ez dut uste
azkena izango denik, Usopop festibalean
ikusteko parada izanen delako maiatza-
ren 25ean. Bidehutsen bideak ez dira
hain hutsak, Lisabo eta Joseba Irazoki-
ren lanen ondotik ALBA eta Jupiter Jon
taldeen diskoak plazaratuko dituzte on-
doko hilabeteetan. Adi... ®

Isabel Alonso

HERIOTZA DUINA

OINAZEA,
ALDAKETAREN PALANKA

Betidanik izan naiz kausa progresisten

militantea eta feminista. Nire amaren he-
riotzaren harira heldu nintzen heriotza
duinaren alde borrokatzen duen Dret a
Morir Dignament elkartera: alzheimerra
diagnostikatu zioten eta hamar urteko
degradazioa sufritu zuen hil aurretik. Pro-
zesu gogorra izan zen familiarentzat, in-
formazioa falta zitzaigun, eta ahal izan
genuen bezala ikasi genuen gaixotasuna-
rekin elkarbizitzen. Gogoratzen dut insti-
tutuko irakaslea nintzenean Mar adentro
filma jartzen niela ikasleei. Gerora kon-
turatu nintzen amarekin bizitakoak eu-
tanasiaren inguruko eztabaidaren ateak
ireki zizkidala, heriotza duinaren aldeko
borrokan murgilduz.

"Suizidio biolento
asko ere saihestuko lirateke
eutanasia legala balitz”

Kataluniako Parlamentuak 2017ko uztailean
onartu zuen eutanasiaren despenalizazio
proposamena, 1984az geroztik heriotza duinaren
alde lanean ari den Dret a Morir Dignament
(DMD) elkartearen lanari esker. 2016az geroztik
Isabel Alonso da elkarteko presidentea.

#Z  SAIOA BALEZTENA
3 JORDIBORRAS

Esklerosi anizkoitzaren azken
fasean zegoen eta aspalditik eu-
tanasia eskatzen zuen Maria José
Carrascori hiltzen laguntzeagatik,
honen senarra atxilotu zuen Es-
painiako Estatuak apirila hasie-
ran. Zer deritzozu?

Ezer baino lehen, nire esker ona ager-
tu nahi diet Maria José eta Angeli, eu-
ren kasua publiko egitea erabaki iza-
nagatik. Jakin badakigu halako kasu
gehiago daudela, intimitate-eskubidea
bermatzeko isilpean geratzen direnak.
Era berean, isilpean mantentzen den
arazo honi ikusgarritasuna eman eta
gogoeta bizirik mantentzeari begira,
kasuak publiko egiteak asko lagundu
izan du historikoki.

Eutanasiaren aldeko borroka zure
amaren heriotzaren ondotik hasi
zenuen. Zertan aldatu da zure
harremana heriotzarekin?

Guztiz aldatu da. Lehen ez nintzen
gai heriotzaz hitz egiteko. Orain or-
dea, nire bizitzaren zati handi bat
heriotzaren inguruan mugitzen da.

Garapen horretaz konturatzen naiz,
elkartetik kanpo jendearekin gaia
gardenki jorratzen dudalako.

Jendartean heriotza tabua al da
oraindik?

Noski baietz, jendeak errazago hitz
egiten du gaixotasunez heriotzaz bai-
no. Bitxia da, eufemismoak erabiltzen
dira oraindik. Ezinbestekoa da tabua
haustea. Gure elkartean, adibidez, es-
preski erabiltzen dugu heriotza hitza.
Baina informazio eske etortzen den
jende askori kosta egiten zaio herio-
tzaz gardenki hitz egitea. Eta hori,
gauzak aldatu direla kontuan hartuta:
Metroscopiak 2017ko otsailean egin
zuen inkesta baten arabera, 35 urte-
tik beherako gazteen %90a heriotza
duinaren alde zegoen.

Zenbateraino da Aurretiazko Bo-
rondateen Dokumentua (ABD)
urrats garrantzitsua, eutanasia
legeztatu bitartean?

Zalantzarik gabe, aipatzen dugun tabu
hori hautsi eta heriotzaren eztabaida

“ALDARRIKATZEN DUGUN LEGEAK, BATETIK SUFRIKARIOA ETA KLANDESTINITATEA EKIDINGO LITUZKE. BESTETIK, ASKATASUNEAN ERE IRABAZIKO GENUKE".

naturaltasunez garatzeko ezinbestekoa
izan da ABDa. Dokumentu honen bitar-
tez, norbanakoek idatzita utzi ditzake-
te gaixotasun batek euren erabakia zein
den zehaztea ekidinez gero jaso nahiko
lituzketen interbentzio eta tratamenduen
argibideak. Hala ere, esan beharra dago
urrats garrantzitsua izan den arren, de-
sinformazioa oraindik ere nagusi dela zo-
ritxarrez, eta jende gutxik egiten duela.
Katalunia da dokumentu gehien aurkeztu
dituen autonomia erkidegoa.

Lehen aipatzen zenuenez, biztanleen
gehiengoa heriotza duinaren alde
dagoen arren, eutanasia oraindik
legez kanpokoa da. Nola da posible?
Hark esaten zuen bezala, elizarekin topo
egin dugulako... hierarkia katolikoaren
presioak oztopatu du gure borroka. Tira,
abortuarekin edo sexu berekoen ezkon-
tzen eztabaidekin historikoki gertatu
izan den bezala. Gaur egun biztanleria-
ren gehiengoa eutanasiaren alde dago,
baina The Economist-ek 2015ean egin
zuen ikerketa batek agerian uzten zuen
moduan, Frantzia eta Espainia dira he-

rritarren iritzia eta legea elkarrengandik
urrutien dituzten herrialdeak. Espainia-
ko kasua eskandaluzkoa da.

Zein dira eutanasia ez legeztatzearen
ondorioak?

Aldarrikatzen dugun legeak, batetik su-
frikarioa eta klandestinitatea ekidingo
lituzke. Bestetik, askatasunean ere ira-
baziko genuke. Izan ere, gaur egun he-
riotza duina aldarrikatzen duten familia
askok klandestinitatean burutzen dute
eutanasia, horrek dituen ondorioekin.
Eta ez hori bakarrik, suizidio biolento
asko ere saihestuko lirateke eutanasia
legezkoa izango balitz.

DMDK 35 urte betetzen ditu aurten.
Zein irakurketa egiten duzue elkar-
tearen ibilbidearen inguruan?
Elkartea hiru helbururekin jaio zen:
lehena, aurretiazko borondateen agiria
egitea; bigarrena, eutanasia legeztatzea;
eta azkena, bizitzarekin amaitzeko as-
katasunaren aldeko babesa Espainian
areagotzea. Gauzak horrela, gaur egun
baieztatu dezakegu hiru helburuetatik bi

ase ditugula dagoeneko. Garrantzitsue-
na baino ez zaigu falta.

Espainiako eutanasiaren legearen
etorkizuna hurrengo legealdian dago
orain. Baikorrak zarete?
Eutanasiaren legea onartzeko ezinbes-
tekoa izango da eskubide honen alde
dauden alderdi politikoen garaipena.
Baikorrak gara, 2018an Espainiako par-
lamentarismoaren historian lehen aldiz
tramitera onartu zirelako eutanasiaren
bi lege proposamen: Kataluniako Par-
lamentuarena eta PSOErena. Beraz, oso
gertu egon gara, botoek zenbatzen zu-
telako. Baina PP eta Ciudadanosek lege
guztiak blokeatu dituzte...

Amaitu baino lehen, zein dira zuen
erronka nagusiak hemendik aurrera?
Garrantzitsuena: eutanasia legezta-
tzea. Bitartean, gure erronka izango da
Kataluniako 21/2000 legearen eta Es-
painiako 41/2002 legearen aplikazioa
bermatzea, sufrimendua eta gaixoen tra-
tamenduak ekiditeko eskubidea berma-
tzen dutelako. ®

KRONIKA SERIOSA EGITEKO

Kamioi bat irauli da
N-1 errepidean eta lau tona
politologo isuri ditu

Auto-ilara luzeak izan dira asteazken
honetan N-1 errepidean, Beasain pa-
rean. Kamioi bat irauli egin da eta kar-
ga guztia errepidean isuri du: lau tona
politologo, maiatzeko hauteskundeei
buruzko analisi burutsuak egiteko fa-
brikatik atera berriak. Ertzaintza eta
suhiltzaileak berehala joan dira ez-
beharra izan den lekura, baina ezin
izan dute ezer egin kamioiaren gidaria

salbatzeko: paktu posibleei buruzko
iritzi kontrajarriek eragindako enbo-
liaren ondorioz hil da. Errepide osoan
zehar barreiatutako politologoak bil-
tzeko 1.000 smartphone baino gehia-
go erabili behar izan dira. "Twitterren
idazten uzten diezunean soilik geldi-
tzen dira zerrikume hauek"”, adiera-
zi du operatiboan parte hartu duen
agente batek. ®

BIDALI ZURE HARRIKADAK: BERANDUEGI@ARGIA.EUS

SAREAN ARRANTZATUA

Urkullu:
"IRigotxo eskolan aspertu
egiten zelako sartu zen
politikan"

Pro Zarautz:
"In the middle of the night
jartzea ahaztu zitzaien"

@ [rioTebebista = .

Cabreirod Pro Zarautz, Basque Country,
Presented by Oakley surf txapelketa
asteazkenean hasiko da

srlotelebista.eus/azken-berriak

NESKATOAREN GURASOEK PREST DAUZKATE
URTEBETETZE-FESTARAKO ZIZKA-MIZKAK.

ARGIA Maiatzak 19,2019

“Alabari bibradore bat oparitu diot Lehen Jaunartzean”

Bederatzi urteko alaba telefono mugiko-
rra edukitzeaz gain beste gauza askotara-
ko ere nahikoa heldua delakoan, Nekane
[zagirre ordiziarrak bibradore bat oparitu
dio Lehen Jaunartzean. “Ez hori bakarrik,
Assassin’s Creed bideo-jokoa, 15 gramo
speed eta Jakin aldizkariko harpidetza ere
oparitu dizkiot”, azaldu digu. “Ez zaitezte
larritu, nola erabili behar dituen azaldu
diot konfiantza-giroan: gehienez, egunean
pitxu arrasto bi eta Jakineko dozena-er-
di orrialde”. Gainerako gurasoek nola

erreakzionatu duten galdetu diogu: “Nola
erreakzionatuko zuten ba, neska guztiek
jaso dute-eta opari bera! Baztertua ez sen-
titzeko erosi dizkiot alabari gauza horiek.
Etxean ere horixe ikusten du eta... aita Ja-
kin irakurtzen eta ni, ba hori...’, esan digu
Izagirrek sudur-azpia ferekatuz. Eta, gela-
ko mutikoei ere bibradorea oparitu al die-
te? “Batzuei bai, baina gehienek Hontza
ostatuan egonaldie dioen txarteltxoa jaso
dute. Marinel jantzia nola erantzi ikasiko
dute han, karkarkar”. ®

